
Si pensamus a sos fatores chi sunt intro de sa limba podimus tènnere 
rejone de dare a duas formas linguìsticas su nùmene de limbas cunforma 
a sa distàntzia  intre de issas, est a nàrrere prus pagu custas 
s’assemígiant pro sa fonètica, pro su lèssicu e pro sa grammàtica, prus 
sunt limbas diferentes. Sighende custu critèriu su sardu si podet 
cussiderare una limba autònoma e no est de bídere comente unu dialetu 
de s’italianu. Ma su critériu de sa distàntzia no bastat semper a crarire sos 
problemas: pro nàrrere, calicunu bolet istagiare su valentzianu  dae su 
catalanu, mancari intre de issas non bi siant diferèntzias lingìsticas de 
importu. Pro custu si chistionat de su valore de sos fatores chi sunt a foras 
de sa limba. A custu fatore si dat su nùmene de gradu de isvilupu de sa 
forma linguística: prus custa est impreada in àmbitos diferentes, prus est 
cussiderada comente limba. Custos àmbitos sunt sa literadura, 
s’amministratzione púbblica, s’iscola, sos mèdios de comunicatzione, 
s’isciéntzia. Totu sas limbas chi tenent un’istandard sunt impreadas in 
custos setores, imbetze sos dialetos si chistionant mescamante in sas 
famìlias e finas meda in sa poesia popolare. A ùrtimu bisòngiat de 
ammentare ca a chistionare de Limba  e de Dialetu  bolet nàrrere puru a 
che pònnere in mesu problemas polìticos e de ideologias. 


